
 Generasi muda Melayu Bumiputera merupakan aset 
penting untuk kemajuan dan pembangunan masa 
hadapan negara. Justeru itu, usaha kearah pemerkasaan 
generasi ini dilihat perlu untuk memastikan ia berjaya. 
Artikel ini menfokuskan pembinaan model kecemerlangan 
mengikut acuan al-Quran untuk generasi muda. Kajian ini 
menggunakan kaedah kualitatif dengan metode kajian 
perpustakaan dan analisa kandungan. Rujukan berbentuk 
artikel, buku, statistik dan analisis kandungan al-Quran 
digunakan. Perkataan Muflihin, Muflihun dan Ulul al-Bab 
dipilih dalam kajian ini. Hasil kajian merupakan model 
kecemerlangan yang boleh diterapkan kepada generasi 
muda Melayu Bumiputera dalam memperkasakan 
golongan ini.   
 
Young Malay Bumiputeras are an important asset for the 
progress and  future development of the country. 
Therefore, efforts towards empowering this generation are 
seen as necessary to ensure their success. This article 
focuses on the construction of a model of excellence  for 
the younger generation based on the Quran. The study 
employs the qualitative methods, including library research 
and content analysis. References in the form of articles, 
books, statistics, and content analysis of the Quran are 
utilized. The terms "Muflihin," "Muflihun," and "Ulul al-Bab" are 
selected in this study. The research outcome is a model of 
excellence that can be applied to empower the younger 
generation of Malay Bumiputeras. 

1. Pengenalan 

 
Pepatah Melayu menyebut “Pemuda tiang negara, pemudi harapan bangsa”. Pepatah 

ini menggambarkan bahawa tunggak kekuatan sesebuah masyarakat dan negara terletak 
pada kualiti generasi muda (Sidek Baba 2010). Hal ini diibaratkan seperti tiang asas sokongan 
yang menjadi harapan kepada bangsa dan negara. Seandainya ramai generasi muda yang 
terlibat dengan isu keruntuhan moral dan akhlak,  maka fenomena ini petanda awal kepada 
kemunduran sesuatu bangsa (Zazak Soraya 2017). Justeru itu, isu melibatkan generasi muda 
sering menjadi perbahasan dan fokus kepelbagaian kajian agar tindakan dan pencegahan 
dapat diambil lebih awal.    
 
Globalisasi menjadikan dunia tanpa sempadan. Situasi ini memberi kesan positif dan negatif. Dari 
sudut positif dapat meningkatkan komunikasi dan pencarian maklumat dengan lebih pantas. 
Kemahiran komunikasi khusus dalam menguasai bahasa juga dapat ditingkatkan. Namun, kesan 
negatif menjadi kebimbangan, khususnya dalam kemasukan budaya asing yang bercanggah 
dengan budaya dan norma sesuatu masyarakat (Umar Sholahudin, 2019). Pelbagai pengaruh 
ideologi pemikiran mempengaruhi kehidupan dan gaya pemikiran, khususnya remaja. Unsur-
unsur bercanggah antara agama dan budaya tempatan dilihat sebagai ancaman yang perlu 
diberi perhatian serius.   
 
Statistik tangkapan juvana di Malaysia antara tahun 2016-2021 menunjukkan peningkatan 
tangkapan antara tahun 2016 (7,985) hingga 2017 (8,118), manakala tahun 2019-2021 
menunjukkan penurunan tangkapan, iaitu 1311 tangkapan pada tahun 2021 (Portal Rasmi 
Malaysia Youth Data Bank System). Penurunan kes berkemungkinan rentetan Perintah Kawalan 
Pergerakan (PKP). Walaupun terdapat penurunan kes, bilangan angka masih membimbangkan. 
Pemerkasaan sahsiah dan akhlak generasi muda adalah perlu kerana mereka merupakan nadi 
kemajuan sesebuah negara.  

 
Sehubungan itu, artikel ini melihat kepada keperluan pembangunan model berteraskan al-
Quran dalam pemerkasaan golongan muda atau belia. Pemerkasaan golongan ini penting 
agar kecemerlangan pada masa hadapan terjamin. Integrasi antara Falsafah Pendidikan 
Kebangsaan, kecemerlangan dalam al-Quran dan peranan beberapa pihak yang dimuatkan 
dalam pembangunan model ini diharapkan mampu memperkasakan belia negara.  
  
2. Tinjauan Literatur  

 
2.1 Konsep Kecemerlangan  

 
Hasil tinjauan lepas mendapati pelbagai kajian kecemerlangan berkaitan generasi 

muda. Artikel yang ditulis oleh Eneng Martini (2018) berkaitan model pembelajaran abad 21 
dalam membangunkan karekter generasi muda yang perlu mengasah kemahiran soft skill dan 
hard skill. Menerusi artikel Mohd Ismail Mustari (2004), memaparkan pandangan sarjana Islam 
dan sarjana Barat berkaitan pemuda cemerlang. Berdasarkan perspektif Islam, seorang pemuda 
cemerlang perlulah mempunyai kerohanian yang baik, pengurusan diri, kemahiran bersosial, 
berorganisasi, kemahiran kepimpinan, berkomunikasi dan berdakwah. Mazdi Marzuki (2021) 
bersetuju bahawa universiti sebagai tempat pembentukan akhlak mahasiswa memandangkan 
universiti tempat melahirkan manusia yang berilmu dan beradab. Kajian-kajian yang dilihat 



 Voice of Academia Vol. 20, Issue  (1) 2024 

3 | P a g e  

 

adalah kajian umum yang berbentuk konseptual yang tidak berkaitan dengan pembangunan 
model.    

 
Al-Quran banyak memaparkan berhubung kecemerlangan. Beberapa kajian lepas berkaitan 
kecemerlangan dalam al-Quran telah dirujuk. Berdasarkan artikel Abdul Mukti Baharudin (2020) 
bertajuk “Al-Falah Menurut Perspektif Al-Quran” memaparkan konsep al-falah disebut sebanyak 
40 kali dalam al-Quran dalam dua bentuk, iaitu kata nama dan kata kerja. Kata nama yang 
disebut adalah Al-Muflihun dan Al-Muflihin. Manakala kata kerja adalah Aflaha, Yuflihu, Yuflihun, 
Tuflihuu dan Tuflihun. Kajian tersebut memaparkan terdapat 13 ayat kata nama dan 27 ayat kata 
kerja yang menjurus kepada kecemerlangan dalam al-Quran. Ini lengkap dengan paparan 
setiap surah dan nombor ayat berkaitan. Artikel tersebut berkaitan kajian tematik dan tiada 
pembangunan model kecemerlangan khusus kepada generasi muda.    

 
Seiring dengan pembangunan arena pendidikan di Malaysia, model Ulul al-Bab banyak 
dibahaskan dan diketengahkan. Menurut Nur Anis Abdullah (2018) menerusi artikel “Pembinaan 
Modul Pemantapan Sahsiah Ulul Al-bab bagi Pelajar Islam” memaparkan terdapat 16 kali 
perkataan Ulul al-Bab disebut dalam al-Quran. Kaji selidik berhubung modul sahsiah yang telah 
dilaksanakan itu memberi impak positif. Menurut Mohd Radzi Taib (2016), Ulul  al-Bab  merupakan 
orang-orang  yang  berfikir  dan bertindak   dengan   kemurnian  suara   hati. Artikel tersebut 
memaparkan model kepimpinan Ulul al-Bab menurut persepsi pelajar dan guru. Hasil kajian 
tersebut mendapati terdapat persamaan persepsi pelajar dan guru yang membentuk model 
masing-masing, antaranya kerohanian, emosi dan persekitaran.     
 
2.2 Generasi Muda  
 

Ungkapan “Takkan Melayu hilang di dunia, selagi Melayu berpegang dengan agama 
Islam”. Kata-kata keramat ini menggambarkan bahawa seandainya bangsa Melayu menolak 
agama dalam kehidupan, maka akan rosaklah bangsa tersebut. Bangsa Melayu diangkat 
menjadi bangsa bertamadun setelah kemasukan Islam ke Nusantara (Halim et al., 2013). 
Tamadun Melayu Islam terhasil atas penguasaan masyarakat terhadap ilmu dan pendidikan, 
bahasa dan tulisan, politik dan pemerintahan yang tersusun, sistem perundangan, sistem 
kepercayaan, sistem ekonomi, sistem sosial masyarakat dan kesenian Melayu Islam 
(Mohammad, 2005). Elemen-elemen tersebut menjadi garis ukur kepada pencapaian kehidupan 
bertamadun masyarakat Melayu dan bumiputera sejak era sebelum kedatangan penjajah.           

 
Budaya dan adat Melayu banyak dipengaruhi oleh agama Islam (Kori Lilie Muslim 2018). Islam 
antaranya mengajarkan masyarakat Melayu berhubung sikap toleransi, hormat menghormati, 
kasih sayang, tolong menolong, tidak membuat kerosakan dan tidak berbuat kemungkaran 
(Halim et al., 2013). Rentetan peraturan tersebut terhasilnya undang-undang dalam kerajaan 
Melayu Islam, dan ini dibuktikan melalui penemuan Batu Bersurat Terengganu dan Hukum Kanun 
Melaka (Abdul Rahim et al., 2010). Adat budaya harian masyarakat turut diwarnai oleh agama 
Islam seperti etika pakaian, etika makan dan etika pergaulan. Agama Islam telah membentuk 
masyarakat yang bermoral tinggi, seterusnya pemangkin kepada kualiti generasi muda.  

 
Generasi muda atau belia merupakan aset terpenting negara. Golongan ini adalah pemacu 
kepada kemajuan dan transformasi sesebuah negara. Menurut Nik Safiah Nik Abdullah (2015), 
pembangunan belia daripada sudut perspektif Islam adalah penting, iaitu dengan 
pembentukan akhlak belia dan kemahiran untuk belia yang terdiri daripada elemen kemahiran 
kerohanian, pengurusan diri, sosial dan kepimpinan. Berdasarkan kajian yang dilakukan oleh Siti 
Sarawati Johar (2021), kecerdasan emosi sangat mempengaruhi psikologi dan tingkah laku belia. 

Kecerdasan emosi memerlukan transformasi adalah keupayaan mengurus emosi diri, motivasi 
diri, emosi empati dan emosi kemahiran sosial.  

  
 
2.3 Gejala Sosial   
 

Realiti kini telah jauh berubah seiring kepesatan kemajuan teknologi menyebabkan 
dunia seolah-olah tiada sempadan. Kepelbagaian budaya dan ideologi telah mempengaruhi 
minda generasi muda, khususnya melalui pelbagai saluran, antaranya media massa, media 
cetak dan media elektronik (Nanang Andhiyan Mergining Mei, 2022). Wadah ini menjadi 
perantaraan pantas serangan budaya dan pemikiran generasi muda. Antaranya, ideologi 
hedonisme yang mementingkan keseronokan hiburan semata-mata dan mengabaikan hakikat 
kehidupan (Ismail, 2020). Kesannya, generasi muda seolah-olah ‘ditidurkan’ daripada cakna 
dengan realiti situasi kini. Pembaziran masa berlaku sedangkan generasi muda sepatutnya 
menggunakan masa ini untuk mengembangan potensi diri.     

 
Justeru, kajian berhubung generasi muda turut menjadi fokus utama dalam kajian akademik 
yang membincangkan hal-hal berkaitan pemerkasaan generasi ini. Berikut merupakan statistik 
penglibatan dan tangkapan juvana dalam jenayah indexs Malaysia bagi tahun 2016-2021 :  

 
 
 
 
 
 
 
 
 
 
 
 
 
 
 
 
 
 
 
 
 

Rajah 1 : Statistik Penglibatan Dan Tangkapan Juvana dalam Jenayah Indexs Malaysia bagi 
Tahun 2016-202. Sumber : Portal Rasmi Malaysia Youth Data Bank System.  

 
Merujuk statistik di atas, penglibatan dan tangkapan juvana pada tahun 2016 berjumlah 7,985 
tangkapan. Jumlah ini meningkat pada tahun 2017 iaitu sebanyak 8,118 tangkapan. Kadar 
didapati berkurang khusus pada tahun 2019-2021. Kadar penurunan ini kebarangkalian 
disebabkan faktor pandemik COVID-19 yang mengehadkan pergerakan rakyat melalui Perintah 
Kawalan Pergerakan (PKP). Walaupun statistik menunjukkan penurunan kadar jenayah juvana di 
Malaysia, namun tetap masih ditahap yang membimbangkan jika dilihat kepada jenis kes 
kesalahan, iaitu mencuri motosikal, curi, rogol, mencederakan dan samun.   

Justeru, langkah pencegahan perlu diambil bagi membendung masalah ini dari menjadi lebih 
buruk pada masa hadapan. Langkah-langkah sewajarnya perlu diambil oleh semua pihak untuk 
membendung masalah ini. Oleh itu, artikel melihat kepada keperluan kembalinya kepada fitrah 
dalam mendepani sebarang situasi. Ini disebabkan elemen keagamaan atau kerohanian amat 
penting dalam membentuk nilai sahsiah diri generasi muda. Kajian ini menjadikan al-Quran 
sebagai sumber primer dalam membina satu model kecemerlangan yang boleh dijadikan 
strategi dalam memperkasakan generasi muda Melayu Bumiputera pada masa hadapan.   

 
 
 
 

3. Metodologi Kajian  
 
Kajian menggunakan kaedah kualitatif dengan metod kajian perpustakaan. Sumber 

rujukan adalah berbentuk primer dan sekunder. Sumber primer adalah al-Quran al-Karim, tafsir 
al-Quran dan statistik berkaitan kajian. Artikel-artikel jurnal serta kajian tesis juga turut dirujuk untuk 
mengukuhkan kajian. 
 
Analisa kajian menggunakan kaedah analisa kandungan, iaitu al-Quran al-Karim. Beberapa 
pengkajian terdahulu  menerusi artikel-artikel jurnal berkaitan istilah kecemerlangan dalam al-
Quran dirujuk. Hasil penelitian menerusi artikel-artikel terdahulu mendapati terdapat 40 ayat 
berkaitan konsep al-falah yang dipaparkan dengan kata nama dan kata kerja. Kata nama yang 
disebutkan dalam al-Quran adalah Muflihin dan Muflihun, manakala kata kerja adalah Aflaha, 
Yuflihu, Yuflihun, Tuflihuu dan Tuflihun. Rentetan jumlah ayat yang banyak, maka kata nama 
sahaja yang dijadikan sebagai sampel kajian.      
 
Istilah Ulul al-Bab diketengahkan dalam pembangunan model kecemerlangan rentetan istilah 
tersebut antara isitlah yang kerap digunakan dalam bidang pendidikan dan modul 
pembangunan pendidikan kini. Artikel-artikel dirujuk untuk mengenalpasti ayat-ayat al-Quran 
yang menyebut Ulul al-Bab. Hasil rujukan mendapati terdapat 16 ayat al-Quran yang menyebut 
istilah ini. Terjemahan al-Quran dan kamus al-Idris al-Marbawi turut dirujuk. Ayat-ayat al-Quran 
berkaitan diteliti dan ditematikkan menggunakan tema dan dirumuskan ciri-ciri kecemerlangan.   

 
Pembangunan model diintegrasikan dengan peranan pelbagai pihak dan falsafah pendidikan 
kebangsaan kearah mengoptimumkan pontensi individu dan seimbang dari segi intelek, rohani, 
emosi dan jasmani. Hasil integrasi ini, “Model kecemerlangan dalam Al-Quran sebagai Strategi 
Pemerkasaan Generasi Muda Melayu Bumiputera” diketengahkan dalam kajian ini.       
 
4. Dapatan Kajian dan Perbincangan  

 
Artikel ini membincangkan kepentingan untuk kembali kepada fitrah atau sunnatullah 

dalam membentuk insan cemerlang di masa hadapan. Sehubungan itu, satu model 
dicadangkan dengan melihat kepada maksud kecemerlangan yang disebutkan dalam al-
Quran dan diadaptasi kepada pembentukan generasi muda, khususnya Melayu Bumiputera.    

 
Konsep al-Falah menjurus kepada kejayaan, kecemerlangan dan keberuntungan. Konsep ini 
disebutkan dalam al-Quran sebanyak 40 kali menerusi kata isim (kata nama) sebanyak 13 ayat 
dan kata fi’il (kata kerja) sebanyak 27 ayat. Kata kerja yang disebutkan dalam al-Quran adalah 
Aflaha, Yuflihu, Yuflihun, Tuflihuu, dan Tuflihun. Manakala kata nama yang disebutkan dalam al-
Quran adalah Muflihin dan Muflihun” (Abdul Mukti Baharudin, 2020). Rentetan jumlah ayat al-

Quran yang banyak, maka skop kajian artikel ini hanya melibatkan kata nama sahaja, iaitu istilah 
Muflihin dan Muflihun.    

 
Istilah kedua yang digunakan dalam kajian ini adalah Ulul al-Bab. Ini mempunyai pelbagai 
takrifan, antaranya kelompok manusia yang mempunyai intelektual, hikmah dan kebijaksanaan 
yang tinggi (Azizah Herawati, 2015). Ulul al-Bab merupakan gabungan dua perkataan iaitu Ulul 
dan al-Bab. Dalam kamus al-Idris al-Marbawi, Ulul bermaksud mempunyai atau memiliki. 
Manakala perkataan al-Bab berasal daripada perkataan lubb yang bermaksud akal dan hati 
yang bersih (al-Marbawi, 1990). Ulul al-Bab menggambarkan ketinggian nilai kemuliaan manusia 
yang menjurus kepada mereka yang berakal, dan mempunyai kebijaksanaan dalam 
kepelbagaian bidang (Nur Anis Abdullah et al., 2018).   

  
Berikut merupakan cadangan model kecemerlangan yang menganalisis konsep al-falah 
menerusi kata isim dan Ulul al-Bab.  
 

 
Rajah 2 : Model Kecemerlangan dalam Al-Quran sebagai Strategi Pemerkasaan Generasi Muda 

Melayu Bumiputera  
 
Berdasarkan rajah di atas, perkataan Muflihun dan al-Muflihin  disebut sebanyak 13 kali dalam al-
Quran (Abdul Mukti Baharudin, 2020). Perkataan tersebut ditemui di dalam Surah al-Baqarah : 5, 
Surah Ali Imran : 104, Surah al-A’raf: 8, Surah al-A’raf : 157, Surah at-Taubah : 88, Surah al-
Mu’minun : 102, Surah an-Nur : 51, Surah ar-Rum : 38, Surah Luqman : 5, Surah al-Mujadalah : 22, 
Surah al-Hasyr : 9, Surah at-Taghabun : 16, Surah Qasas : 67 (Fikriyah, 2017). Merujuk kajian 
disertasi yang menganalisa 13 ayat tersebut berdasarkan Tafsir al-Maraghi dan Tafsir Fi Zilal al-
Quran, orang-orang yang diertikan sebagai al-Falah atau berjaya adalah mereka yang beriman, 
bertaqwa, ‘Amal ma’ruf nahi mungkar, beramal baik, jihad dan dermawan (Fikriyah, 2017). 
Selain itu, kajian lain merumuskan bahawa asas kejayaan seseorang adalah hasil gabungan 
akidah, syariah dan akhlak (Abdul Mukti Baharudin, 2020).   

Istilah Ulul al-Bab pula disebutkan sebanyak 16 kali dalam al-Quran iaitu menerusi Surah al-
Baqarah : 179, 197 dan 269, Surah Ali Imran : 7 dan 190, Surah al-Maidah : 100, Surah Yusuf : 111, 
Surah ar-Ra’d : 19, Surah Ibrahim : 52, Surah Saad : 29, Surah az-Zumar : 9,18 dan 21, Surah Ghafir : 
54, Surah at-Talaq : 10 (Azizah Herawati, 2015). Hasil kajian dapat dirumuskan bahawa Ulul al-Bab 
itu adalah mereka yang bersungguh dalam mencari ilmu, berpegang kepada keadilan, 
berfikiran kritis, menyampaikan ilmu, mengambil pengajaran daripada peristiwa lepas, 
mendirikan solat, takut pada Allah, kelembutan hati, serta kejernihan fikiran dan mampu 
memahami sesuatu situasi masalah (Azizah Herawati, 2015).  

 
Hasil analisis terhadap ayat-ayat ini mendapati, beriman, bertaqwa, amal ma’ruf nahi mungkar, 
beramal baik, jihad dan dermawan merupakan ciri yang ada pada Muflihun dan Muflihin, 
manakala bersungguh-sungguh dalam mencari ilmu, berpegang kepada kebaikan dan 
keadilan, kritis, menyampaikan ilmu, mengambil pengajaran daripada peristiwa lepas, 
mendirikan solat, takutkan Allah, kelembutan hati dan memahami sesuatu situasi masalah 
merupakan ciri-ciri kepada Ulul al-Bab.  

 
Umumnya, semua ibu bapa menginginkan kejayaan bagi anak-anak mereka. Kebiasaanya, 
kejayaan dalam akademik dan kerjaya sering menjadi bahan penceritaan bukan sahaja di 
kedai kopi malah di media sosial. Kecemerlangan dalam akademik dan kerjaya sememangnya 
sebuah kejayaan di dunia yang perlu disyukuri, namun kejayaan tersebut dilihat sementara dan 
terputus setelah kematian. Nabi Muhammad SAW bersabda “Apabila seseorang anak Adam itu 
meninggal dunia, maka terputuslah amalannya kecuali tiga perkara : sedekah, ilmu yang 
dimanfaatkan dan anak soleh yang mendoakan untuknya”(JAKIM : 2020). Justeru itu, ibu bapa 
perlulah mendidik anak-anak untuk mengejar kejayaan duniawi dan ukhrawi dalam kerana itu 
merupakan titik kejayaan berdasarkan wahyu ilahi.  

 
Berdasarkan rajah tersebut turut memaparkn institusi kekeluargaan yang merupakan institusi 
tarbiah paling awal. Ibu bapa mempunyai peranan yang sangat penting dalam pembentukan 
seorang anak. Antaranya, kepentingan peranan seorang ayah disebut di mana al-Quran 
menerusi pesanan Luqman al-Hakim kepada anaknya dalam Surah Luqman : 12-19. Nasihat 
tersebut meliputi aspek akidah, ibadah dan akhlak (Sabriadi, 2020). Nabi Ibrahim mendoakan 
anak dan keturunannya supaya menjauhi syirik dalam Surah Ibrahim : 35, mendirikan solat, 
disenangi orang, belimpahkan rezeki dan bersyukur dalam Surah Ibrahim : 37, menjadi pemimpin 
di dunia dalam Surah al-Baqarah :124 dan umat yang berserah diri dalam Surah al-Baqarah :128 
(Rahmi, 2015). Begitu juga dengan kisah nabi Ya’kub dengan anak-anaknya di mana beliau 
tetap sabar dan mengawal kemarahan dalam menghadapi perilaku anak-anaknya.  
Hakikatnya, berdasarkan ayat-ayat al-Quran yang disebut di atas, kejayaan secara hakiki 
berpaksikan kepada pembentukan diri yang beradab dan beretika sebagai faktor kejayaan 
seseorang di dunia dan di akhirat.    

 
Institusi pendidikan merupakan sebuah tempat pendidikan secara formal, contohnya sekolah, 
pondok, madrasah dan universiti. Pada zaman Rasulullah SAW di Makkah, telah menjadikan 
rumah al-Arqam bin Abi Arqam sebagai institusi pendidikan awal (Hafiddin, 2015). Kini institusi 
pendidikan berkembang pesat dan menjadi aspek yang penting dalam melahirkan modal insan 
berkualiti. Pendidikan agama perlu ditekankan di sekolah-sekolah bagi melahirkan pelajar yang 
cemerlang. Pendidikan agama bukan sekadar dalam mata pelajaran agama tetapi diserap 
masuk ke dalam mata pelajaran yang lain, contohnya pengiraan pecahan dalam Matematik 
diintegrasikan dengan pengiraan faraid. Subjek sains juga boleh ditambahbaik dengan 
mengetengahkan ayat-ayat al-Quran berkaitan topik yang dipelajari. Adalah lebih baik 
pendidikan agama dijadikan mata pelajaran praktikal dan bukan diajar secara teori semata-
mata. Pendidikan STEM (Sains, Teknologi dan Matematik) adalah fokus utama sistem pendidikan, 

tetapi adalah lebih baik jika ia dikaitkan dengan al-Quran yang dapat membuka minda dan 
pengetahuan (Ramli et al., 2018).    

   
Selain institusi keluarga dan pendidikan, peranan institusi sosial juga sangat penting dalam 
perkembangan seseorang individu khususnya generasi muda. Proses pendidikan dan 
pembentukan jati diri turut bergantung kepada persekitarannya (Ab Halim, 2004). Dalam 
budaya masyarakat Melayu suatu ketika dahulu, mengambil tahu perihal jiran adalah satu 
kebiasaan tetangga di mana anak jiran juga dianggap seperti anak sendiri. Jika ada anak-anak 
melakukan kesilapan, akan ditegur kesalahan tersebut. Namun begitu dengan perubahan 
zaman, masing-masing sibuk dengan urusan sendiri dan jarang mengambil tahu perihal 
sekeliling. Justeru, institusi sosial seperti masjid, surau persatuan penduduk, badan bukan kerajaan 
(NGO) dan juga saluran media perlulah aktif dan peduli akan generasi muda kini (Buerah 
Tunggak, Shanah Ngadi, 2015).    

 
Undang-undang sahaja tidak memadai andai tiada penguatkuasaan. Undang-undang negara 
malah undang-undang syariah adalah perlu dalam mendisiplinkan masyarakat khususnya 
generasi muda. Jabatan Agama Islam Negeri, Jabatan Kebajikan Masyarakat dan Polis Diraja 
Malaysia (PDRM) boleh bekerjasama dalam mengambil tindakan dalam kepelbagaian jenayah 
yang melibatkan generasi muda di Malaysia. Tindakan dan hukuman sedikit sebanyak memberi 
pengajaran kepada individu lain.  

 
Hasil daripada kepelbagaian peranan dari institusi keluarga, institusi pendidikan, institusi sosial 
dan undang-undang dilihat mampu memberi kesan positif dalam membentuk kecemerlangan 
khususnya generasi muda (Buerah Tunggak, Shanah Ngadi, 2015). Kecemerlangan ini tidak 
hanya tertumpu kepada aspek keduniaan semata-mata tetapi perlu kepada panduan wahyu 
agar kecemerlangan yang dikecapi di dunia dan akhirat. Hal ini selaras dengan falsafah 
Pendidikan Kebangsaan yang cuba memaksimumkan potensi pelajar dari segi jasmani, emosi, 
rohani dan intelek (JERI) (Hamzah et al., 2015).  

 
Secara rumusan, pemerkasaan kepada golongan muda dan belia adalah penting 
memandangkan ia merupakan nadi kepada kemajuan sesebuah negara. Jika kecemerlangan 
golongan muda dapat ditingkatkan maka akan memberi impak positif dalam pelbagai aspek. 
Moral dan akhlak yang tinggi akan meningkatkan sesebuah peradaban bangsa. Justeru, konsep  
kecemerlangan menerusi al-Quran perlu dilihat dan dimanfaatkan bersama.  
 
5.  Kesimpulan  
  Insan yang cemerlang adalah mereka yang menyeimbangkan kehidupan dunia dan 
akhirat. Pada masa yang sama mereka berpegang teguh dengan akidah, syariah dan akhlak 
dalam kehidupan seharian. Mereka yang sentiasa menuntut dan menyampaikan ilmu, berfikiran 
kreatif, memiliki hati yang bersih, mengambil pengajaran daripada peristiwa yang berlaku, 
beriman, mengerjakan perbuatan baik dan meninggalkan perkara dilarang, memilih jalan 
taqwa dan pemurah. Kejayaan di dunia juga akan membawa kepada kejayaan di akhirat. Jika 
generasi muda Melayu Bumiputera dapat dicorakkan dan dibentuk untuk menjadi insan 
cemerlang seperti acuan al-Quran, sudah pasti ini akan memberi kesan yang sangat positif 
dalam pembinaan modal insan berkualiti. Pemerkasaan generasi muda Bumiputera kini akan 
membentuk diri, keluarga, bangsa dan negara cemerlang pada masa hadapan.  

